
– Vit vóru samd 
um frá byrjan, at 
tað var neyðugt 
at lyfta lønina 
hjá sjúkrarøkt­
arfrøðingunum. 
Vit vóru bara ikki 
heilt samd um, 
hvussu nógv hon 
kundi lyftast, 
sigur Kristina 
Háfoss

Eirikur Lindenskov

– Eg eri ómetaliga glað fyri, 
at vit hava rokkið eini semju.

Tað segði Kristina Há­
foss, fíggjarmálaráðfrúa, tá 
Sosialurin hitti hana í Leig­
ubúðini í Tinganesi, har 
Fíggjarmálaráðið heldur til, 
beint eftir at hon og Ólvuvá 
í Gong, forkvinna hjá sjúkr­
arøktarfrøðingunum, høvdu 
sett navn sítt undir øll tey 
skjølini í semjuni millum 
Føroysku Sjúkrarøktarfrøð­
ingarnar og Fíggjarmálaráð­
ið.

– Vit vóru samd um frá 
byrjan, at tað var neyðugt at 
lyfta lønina hjá sjúkrarøktar­
frøðingunum. Vit vóru bara 
ikki heilt samd um, hvussu 
nógv hon kundi lyftast, sigur 
Kristina Háfoss. 

– Men ein hækkin á enda­
lønina upp á 4.000 krónur 
um mánaðin, tað er í øllum 
førum nakað, sum fer at 
muna, sigur hon.

L a n d s s t ý r i s kv i n n a n 
greiðir frá, at tey eisini hava 

verið samd um, at tíðin er 
komin til at førleika- og 
ábyrgdarviðbøturnar hjá 
sjúkrarøktarfrøðingunum 
eisini skulu vera eftirlønar­
gevandi.

– Tí tað er ein so stórur 
partur av samlaðu lønini hjá 
sjúkrarøktarfrøðingunum, 
og soleiðis verður tað fram­
yvir, sigur hon.

– Og so hava vit flutt allar 
sjúkrarøktarfrøðingarnar 
yvir í eina heilt nýggja løn­
arskipan, sum er nógv meira 

gjøgnumskygd og sum er 
betri, og har eisini leiðaraløn­
irnar verða hækkaðar, sigur 
hon og vísir á, at tey við hes­
um eisini gera eitt søguligt 
lyft í lønini hjá sjúkrarøktar­
frøðingum.

– Hetta síggi eg eisini sum 
ein liður í tí, at tað eru fleiri 
lønarbókar og fakbólkar, 
sum í fleiri ár hava havt øgi­
liga stóran tørv á, at vit taka 
hetta her tørnið, sum vit taka 
nú, og tað eri eg fegin um, sig­
ur hon.

Lønarvøksturin hjá sjúkr­
arøktarfrøðingunum er 
knapt 5 prosent í miðal yvir 
tvey ár, sigur landsstýris­
kvinnan.

Og tað er tað tvífalda av 
tí, sum Starvsmannafelagið 
fekk. 

– Fær Fíggjarmálaráðið 
ikki trupulleikar av tí? 

– Nei, tað er ikki heilt tað 
tvífalda, men tað líkist tí, og 
tað er eisini tí, at vit flyta 
yvir í eina heilt nýggja løn­
arskipan. 

– Vit seta inn nøkur nýggj 
endastig,  og hetta er ein liður 
í tí arbeiðinum, sum vit hava 
sett við eini lønarnevnd, har 
vit fara at gera eina heilt 
nýggja lønartalvu fyri tann 
almenna geiran, og vit síggja 
hetta sum eitt fyrsta stig í 
tí arbeiðinum, vísir fíggjar­
málaráðfrúan á.

Við hesum er Fíggjarmál­
aráðið gingið frá tí prinsipp­
inum um at halda karmin, 
sum verður lagdur í sam­
ráðingunum við størsta 
fakfelagið á almenna ar­
beiðsmarknaðinum, Stravs­
mannafelagið, sum var 2,2 
prosent.

– Tá nú bæði teir privatu 
og almennu arbeiðsgevarar­
nir hava hildið fast við karm­
in, sum hevur verið lagdur, 
og tit nú hava brotið karm­
inum – fer tað ikki at elva til 
lønartrýst frá hinum fakfel­
øgunum á almenna arbeiðs­
marknaðinum, sum enn ikki 
hava gjørt sáttmála?

Men hestum óttast lands­
stýriskvinnan í fíggjarmál­

um ikki fyri.
– Tað er altíð ein avbjóð­

ing, men vit fara  inn í sam­
ráðingar við fakfeløgini við 
opnum sinni. Tað er rætt, 
at sum útgangsstøði hevur 
Fíggjarmálaráðið hildið seg 
til karmin, sum tað fyrsta 
fakfelagið hevur lagt. Men 
vit settu okkum fyri tíðiliga 
í hesum valskeiðnum, at vit 
vildu gera eina felags nýggja 
lønartalvu og innplasera tey 
almennu størvini heilt av 
nýggjum.

– Tí vit síggja, at ikki bara 
sjúkrarøktarfrøðingar, men 
eisini aðrir fakbólkar, eru 
broyttir nógv seinastu árini. 
Bæði innihaldsliga í starv­
inum, við ábyrgd og útbúgv­
ingarliga. Og kortini sita vit 
eftir við hesum 29 ymsu løn­
artalvunum, sigur Kristina 
Háfoss.

Tað heldur hon ikki er tíð­
arhóskandi.

– Tí havi eg valt at siga, 
at hesaferð, so gera vit eitt 
veruligt lønarlyft. Vit síggja 
hetta sum eitt fyrsta stig í 
hesi nýggju lønartalvuni og 
lønarnevndararbeiðinum, 
sum vit hava sett gongd á, 
hóast tað merkir, at sjúkra­
røktarfrøðingarnir nú kosta 
nakrar milliónir meira í løn­
arútreiðslum fyri landskass­
an, sigur Kristina Háfoss.

Fyrsta stig at hækka almennar lønir

Báðar oddakvinnurnar í stríðnum hjá Sjúkrarøkgarfrøðingunum eru samdar um, at nýggi sáttmálin gevur sjúkrarøktarfrøðingunum eitt veruligt lønarlyft

Landsstýriskvinnan tekur 
ímóti nevndarlimunum 
í Felagnum Føroyskir 
Sjúkrarøktarfrøðingar


